পল্লী উন্নয়ন একাডেমি, রংপুরে বৃক্ষরোপণ ও মৎস্য পোনা অবমুক্তকরণ কর্মসূচি অনুষ্ঠিত
দেশব্যাপী ২5 কোটি বৃক্ষরোপণ কর্মসূচির অংশ হিসেবে আজ ১০ জুন ২০২৬ খ্রিস্টাব্দ তারিখে পল্লী উন্নয়ন একাডেমি, রংপুর কর্তৃক এক বর্ণাঢ্য বৃক্ষরোপণ ও মৎস্য পোনা অবমুক্তকরণ কর্মসূচির আয়োজন করা হয়।
কর্মসূচির আওতায় একাডেমি প্রাঙ্গণে ১,৫০০টি বনজ এবং ১০০টি বিরল প্রজাতির গাছের চারা রোপণ করা হয়। এছাড়া একাডেমির পুকুরে বিভিন্ন প্রজাতির মাছের পোনা অবমুক্ত করা হয়।
অনুষ্ঠানে প্রধান অতিথি হিসেবে উপস্থিত ছিলেন জনাব খায়রুল আনাম, মহাপরিচালক (যুগ্মসচিব), পল্লী উন্নয়ন একাডেমি, রংপুর। সম্মানিত অতিথি হিসেবে উপস্থিত ছিলেন বিশিষ্ট লেখক, নদী গবেষক, সংগঠক এবং রিভারাইন পিপল-এর পরিচালক ড. তুহিন ওয়াদুদ, অধ্যাপক, বেগম রোকেয়া বিশ্ববিদ্যালয়, রংপুর। এছাড়াও উপজেলা কৃষি কর্মকর্তা এবং উপজেলা মৎস্য কর্মকর্তা, তারাগঞ্জ, রংপুর অনুষ্ঠানে উপস্থিত ছিলেন।
অনুষ্ঠানে স্থানীয় কৃষক এবং সাধারণ জনগণের অংশগ্রহণে এক আলোচনা সভা অনুষ্ঠিত হয়। আলোচনা সভায় বৃক্ষরোপণের গুরুত্ব, পরিবেশ সংরক্ষণ, জীববৈচিত্র্য রক্ষা, জলবায়ু পরিবর্তনের বিরূপ প্রভাব মোকাবিলা এবং মৎস্যসম্পদ উন্নয়নে জনসচেতনতা বৃদ্ধির বিষয়ে বিস্তারিত আলোচনা করা হয়। প্রধান অতিথি উপস্থিত সকলকে অধিক হারে বৃক্ষরোপণে উদ্বুদ্ধ করেন এবং পরিবেশবান্ধব জীবনযাপন বিষয়ে বিভিন্ন দিকনির্দেশনা প্রদান করেন।
আলোচনা সভা শেষে প্রধান অতিথি ও অন্যান্য অতিথিবৃন্দ একাডেমি প্রাঙ্গণে ট্যাবেবুইয়া, বুদ্ধনারিকেল ও সুলতানাচাপা প্রজাতির বিরল গাছের চারা রোপণের মাধ্যমে বৃক্ষরোপণ কর্মসূচির শুভ উদ্বোধন করেন। পরবর্তীতে অনুষ্ঠানে অংশগ্রহণকারী কৃষক ও সাধারণ জনগণের মাঝে বিভিন্ন প্রজাতির ফলজ, বনজ ও ঔষধি গাছের চারা বিতরণ করা হয়।
উক্ত কর্মসূচির আওতায় একাডেমি প্রাঙ্গণে ধূলিগর্জন, বিলম্বি, কাইজিলিয়া, লাল সোনাইল, নাগলিঙ্গম, ঢাকিজাম, লোহা, সিভিট, রসকাউ, বক্সবাদাম, আলুবোখারা, কাউয়াতুতি, জাতবাটনা, থৈকর, উদাল, চিকরাশি, হলদু, কাঠালিচাপা, স্বর্ণচাপা, মহুয়া, জয়না, সিন্দুরী, গুস্তাভা, কাকড়া, সুন্দরী, পশুর, জগডুমুর, চন্দন, শাল, তেলসুর, নাগেশ্বর ও তমালসহ দেশি-বিদেশি বহু বিরল ও মূল্যবান প্রজাতির গাছের চারা রোপণ করা হবে।
বৃক্ষরোপণ কার্যক্রম শেষে প্রধান অতিথি একাডেমির পুকুরে বিভিন্ন প্রজাতির মাছের পোনা অবমুক্ত করেন। এ সময় উপস্থিত অতিথিবৃন্দ, কর্মকর্তা-কর্মচারী এবং স্থানীয় জনগণ কর্মসূচিতে অংশগ্রহণ করেন।
অনুষ্ঠানটি সঞ্চালনা করেন জনাব মোঃ রাশেদুল ইসলাম, পরিচালক (উপসচিব), পল্লী উন্নয়ন একাডেমি, রংপুর এবং সভাপতিত্ব করেন জনাব মোঃ জাহেদুল হক চৌধুরী, পরিচালক (উপসচিব), পল্লী উন্নয়ন একাডেমি, রংপুর।

